
上星期何良（圖左二）一日內五駒蟬過
別枝，「仁心仁術」、「海南花梨」及
「健康真知」投霍利時，「一哥」去蘇保

羅，另「大情人」就去賀賢，為此圈內外傳來陣陣哄
動，驟眼看都幾得人驚，但稱之為兵變似乎流於言
重，記得上年初，胡森短短兩個星期，多達九匹包括
「青春得意」、「金叻星」、「春意溢然」、「中國
好」、「上海先生」、「春天」、「金筷子」、「甜
城效應」及「講心長勝」分別轉投李易達及霍利時，
咁仲有成四十匹馬的何良，真係有排都未駛愁。
如果講真正兵變，早卅年前有一幕就絕對超巨型，

一九八三年底澳洲籍練馬師賓士便於一日流失廿三
駒，包括隨後贏多場的「河塘海」及「南海」等，事
後回看，大部分馬匹名字，好多都有個「海」字，都
於八六年上海幫造馬案出現。據知當年賓士乃上海幫
集團首腦楊元龍棋子之一，甫反目便將勢力範圍內馬
匹紛紛拉走，當時有說係被馬會踢走，反過來同馬會
打官司的澳洲騎師馬彼得在背後發功，但點都好，一
下子咁多馬拉隊走人，仲要係同一馬房，情況極之罕
見，經此一役，賓士由中型馬房到得番「保勝」及
「快旺財」等四匹，未幾佢亦宣布於季後退休，唯一
安慰係呢四駒都留守至最後一刻煞科日，「快旺財」
更於該季最後一戰，由賓士徒弟告東尼大勝，兩師徒
都算好頭好尾。

繼「靚蝦王」、「牛精福星」、「精
英大師」及「極奇妙」之後，「友瑩
格」（圖4號）新勝高松宮紀念賽，亦

成為第五匹日本一級賽香港冠軍，表現令人讚賞，
呢一役「友瑩格」差不多贏一億日元，雖然港元兌
日元匯率低咗，折算都有六百二十萬港紙左右。能
夠買到「友瑩格」，係每位馬主都夢寐以求，但唔
知大家又有無諗過，當初「友瑩格」在港放盤，好
多有籤在手馬主都唔吼，只得現時馬主楊毅一個相
信，點解咁講？話說二○一二年中，「友瑩格」在
外地於三歲處女馬賽一出即贏，且係收韁贏兩個幾
馬位，既見到質素對辦，馬主蘇利雲好自然彈俾大
佬蘇保羅，睇吓有無旗下馬主有興趣，畢竟紐西蘭
賽事獎金低，賣咗搵新出路係好正常，當地馬主及
練馬師亦都個個咁做，咁尤其蘇保羅在港，肥水梗
係唔可以流別人田！問題係對方想賣，馬主又唔一
定肯買，「友瑩格」在紐西蘭由蘇保羅細佬蘇利雲
擁有，由於準備賣，手續上要搵獸醫做健康報告，
點知唔照由自可，一照發覺腳筋有個窿仔，且存在
多時，雖然證明唔影響戰鬥力，但買家對此都望而
生畏，任憑蘇保羅點解釋都無用，只得楊毅一個只
要信不要問，「友瑩格」上季起即扶搖直上，所以
話富貴逼人來，都要馬主肯受至得。

今屆馬會拍賣會廿四
駒名花有主，總成交價
9,490萬，平均每駒接

近400萬，比馬會成本價7,403萬雖仍高出
2,086萬，成績算是相當不俗，至於馬匹日
後成就如何，除了祝買家好運，也不知還可
說甚麼。那管馬會籌辦拍賣會，未必以圖利
為出發點，但任何商業行為，不想賺也一定
不希望虧蝕，近年拍賣會馬普遍不成氣候，
原因很可能就在這裡。回顧開辦早年，有
「燦惑」、「星運爵士」及「好爸爸」等良
駒，共通點是身價不高，來港前可放心打
底，基本工夫做得好，成才機會也相對提
高，但過去幾季引入的，成本價愈來愈高，

萬一來港前打磨太積極，稍
有差池使血本無歸，所謂少
做少錯，唔做唔錯，作有限

度調教是最切衷處理方式，換來是買家各安
天命，倘若失敗，可以怪罪練馬師主理無
方，亦可推卻在馬主欠運，前季成交的「甜
威威」及「北京金寶」未上陣已退役，試問
有幾位馬主可如此豁達。不知各駒買家可知
道，上季開始馬會詳細列出各駒來港前後毛
病，與及曾否接受治療，今屆拍賣廿四駒中
只有四駒徹底正常，其餘小則發燒要注射抗
生素，大則足部有過問題，公告天下仍被競
投，但買家事前可有參考？如果有，是勇氣
可嘉，沒有的話，或許就是叫價審慎原因。
自上季起，馬會已發出各駒來港前後獸醫報
告，像今屆個別往績如水蛇春冗長，雖不一
定影響前途，但都是哪句，祝各馬主好運！

祝拍賣會馬主好運

行船跑馬三分險呢
句說話應該無乜人未
聽過，但明知山有

虎，偏向虎山行亦都係一大道理，如果人人
唔肯冒險，咁無人行船，無人跑馬，所以再
高危工作都有人做，唔好話付出與回報相輔
相成，基層消防員及警察人工都唔係特別
高，但就好有意義，佢哋大都勇於為市民服
務，當然好值得尊重，咁騎師呢，危險程度
比其他行業更高，就算搵到錢都好應該，始
終有乜冬瓜豆腐，小則受傷大則玩完，背後
境況唔係他人所能理解。
早前日本著名騎師後藤浩輝於家中上吊自

殺，被發現時已無晒反應，年僅四十歲就結

束短暫人生，十分可惜。後
藤浩輝過去曾來港於國際賽
上陣，大概喺○二年佢策

「喜高善」勝出安田紀念，該賽兩匹香港馬
包括「正蝦王」及「紅辣椒」有份列陣，不
過落敗。講番後藤浩輝，睇日本傳媒話佢性
格樂觀，但自從試過墮馬重傷，情況就有少
少唔同，就算對人歡笑，實際都無過去咁開
朗，由於傷勢都幾嚴重，要花段好長時間康
復，雖然付出努力並無白費，重跨馬背後成
績相當優秀，可惜年頭後藤浩輝又再墮馬，
頭部及頸部舊患再次觸發，或就因為擔心未
來前途，又可能太過痛楚，睇唔開下了結餘
生，留低太太同小女兒，即使非親非故，聽
者都為佢家人難過，成功騎師名成利就令人
羨慕，但風光背後無窮辛酸充滿風險，成功
固然是種補償，卻非必然。

復活節假期剛過去，呢個期間有唔少練馬師都未能在港督戰，
正如上次日賽，凱旋門拉頭馬，大摩的「飛來猛」及「步步
友」，均於莫雷拉胯下分別捧走獅子會盃及主席錦標，代大摩領
獎的只見副練，而當姚本輝的初出馬「奮鬥雄心」及苗禮德的
「龍城勇將」勝出時，凱旋門上亦沒有練馬師出現，因為大摩、
姚本輝及苗禮德均不在港，他們正於澳洲的拍賣會替馬主入貨。
到目前為止，最大收穫是大摩，以一百萬澳元購入了一駒，以澳
洲貨幣一對六港元計，即是這駒以六百萬港元購入，屬中上價

錢，且看這駒日後來港的表現。
說到買新馬，姚本輝及大摩都是信心的保證，剛剛日賽有兩駒一出即被
捧成大熱門，一匹便是來自姚本輝馬房的「奮鬥雄心」，另一匹是來自徐
雨石馬房的「神舟小子」，前駒在潘頓胯下一出即勝，但後者一樣是由潘
頓披甲，卻見大熱倒灶而回，這明顯指出姚本輝的眼光確是更勝一籌。
大摩剛剛復活節賽事亦有一匹初出馬列陣，這匹也是名氣馬，來港前曾
在一級賽上名，在外地的名字是「耳邊風」，如今來港轉售給「新力」系
馬主，改名為「新力風」，初出跑本地三級賽洋紫荊短途錦標，由梁家俊
策騎，取得一席第三名，只是敗於「兵威振」及「追風駿足」腳下，相信
經過這場熱身賽後，再上陣的話，必然是受眾人所注目的短途好手。
今個禮拜日賽期，編跑三泥八草共十一場賽事，其中一場是新馬賽，姚
本輝的秘密武器陸續登場，這場新馬賽中，他有兩駒列陣，分別是「錶之

勝」及「平民百勝」，從兩駒的進度而言，馬房的出擊主力必然放
在「錶之勝」身上。
呢隻「錶之勝」，父系來自「好易搵」及「索咖啡」一族，是比
較早熟型馬，長遠計會跑中距離最好，但因為早熟關係，所以初期
跑短途亦十分合適，大家仲記唔記得「索咖啡」雖然由胡森訓練，
但一出即勝千二米，今季轉到中距離發展，唔知係咪練馬師功力問
題，定係隻馬未完全適應香港作賽環境，第二場頭馬至今遲遲仲未
交出，但點都好，經已印證出「索咖啡」係隻好馬。而另外一隻
「好易搵」，亦由胡森訓練，也經常易位難贏，不過本身質素唔
錯，兩捷三班賽，並多次喺二班上名。
當然，呢隻「錶之勝」由姚本輝訓練，可能前景又會截然不同，
呢隻馬由上年九月份經已開始備戰，至今馬房經已安排佢試過六課
大閘，喺三月中曾由郭能試過課一千米直路閘，取得第四名而回，
呢課試閘頭馬是「奮鬥雄心」，「錶之勝」輸兩個馬位俾佢，到最
近一課大閘，在三月三十一日由郭能試一○五○米泥地閘，總共有
十駒參與，「錶之勝」走位係3 3 1，起步閘前反應頗快，早已楔在
內欄跟住三四位，即使初段跟住前領馬後，依然不怕食泥，入到直
路稍微望空，這駒於鞍上人郭能力扣韁繩之下，依然自動標前，以輕鬆姿
態勝出呢課大閘，而呢課大閘第三名馬屬「財神」，呢匹馬今季初出即於
谷草一千米取得第三名成績，假如用這個作為指標，顯示出「財神」是匹

早熟短途好手，「錶之勝」這課泥地大閘贏到佢，亦顯示出本身狀態經已
有番咁上下，今次姚廄替「錶之勝」出戰一千米直路賽，磨利槍頭始列
陣，初出有權即食。

